
Педагогика ва психология кафедраси 

ўқитувчиси 

 

Мен улуғ инсон, ҳалол олим Иброҳим Ҳаққулнинг жияни бўлганимдан ҳар доим 

фахрланганимни ҳеч яширмаганман. Амаким Тошкенти азимда яшадилар. Аммо биз, 

яъни бутун Ҳаққуловлар оиласи ҳеч қачон маънан амакимдан йироқ бўлмаганмиз. 

Ҳамиша у кишининг маънавий савлати, оқилона маслаҳатлари, ҳакимона насиҳатлари 

билан ҳаѐт режаларимизни тузганмиз. Айниқса, мен Тошкентда, қолаверса, 

филология факультетига ўқиганлигим боис, амакимга кўпроқ руҳан яқин бўлган 

бўлсам ажаб эмас. Тошкентдан узилган пайтларимда ҳам амакимдан 

йироқлашганимни ҳис қилмаганман. Иброҳим Ҳаққул олим, адабиѐшунос сифатида 

ҳам мен учун ҳар доим бетакрор бўлган. У киши ҳаѐтга муҳаббат, уни қадрлаш 

ҳақида қанчалар кўп гапирса, ўлим ва охират ҳақида ҳам ундан кам гапирмасдилар. 

Бу тадқиқотларида ҳам кўринади. Тасаввуфий таҳлилларидан бирида шундай 

дейдилар: “Инсон умри  руҳоний  оламдан борлиқ оламига, ундан яна  охират  

дунѐсига  муборак  бир  сафардир. Бу  моддий  оламда у боқий қолмоқ учун  эмас, 

балки  ҳақиқий  ватани бўлмиш малакут оламига  қайтиш  учун  туғилади. Шу  

сабабдан ҳам  унинг  ҳаѐти  ва  тақдир  йўли  бир  ҳижрат,  бир  сафар,  бир  хотира  

мазмунига  эгадир”. Аммо амакимнинг сўнгги йўллари бизни шоширди...      Буюк   

инсонларда  ҳаѐтини олдиндан англаш, маълум бир маънода, ўзига аѐн  бўлади, деб 

ўйлайман. Бунга мисол сифатида  Иброҳим Ҳаққулнинг узоқни олдиндан кўра  

билишларига  кўп  бора  гувоҳ бўлганман. 

Талабалик  йилларим  амаким Иброҳим Ҳаққулнинг хонадонларида кечди. Бу 

ерда  мени  жиян сифатида  эмас,  балки  фарзандлари қаторида  кўрар  эдилар. 

Амакимда   мен ҳам қаттиққўл, ҳам  меҳрибон  отам тимсолини   кўрардим. Чунки  

амаким ва дадам ўртасида  меҳр-оқибат  шу қадар  кучли эдики, биз фарзандлар  ана 

шу   меҳрни  ҳис қилиб улғайдик. Улар    ҳар биримизнинг  қизиқишларимизга  

жиддий эътибор берардилар.  Қандай китоблар ўқиѐтганимиз  ҳақида  сўрардилар.  

Ўқишимиз лозим бўлган китоблар  рўйхатини тузиб берардилар. 

Дам  олиш  кунлари  Дўрмондаги  дала  ҳовлиларига борар  эдик. Баҳор ойида 

ҳовлидаги  боғчада  хилма-хил  дарахт  ва   гуллар яшнаб турарди. Аксар пайтларини 

сўрида  китоб  мутолааси билан  ўтказар эдилар. Кўпинча  ижодхоналарининг чироғи  

тундан  тонггача  ўчмасдан турарди. Олимликнинг  қай  даражада  машаққатлилигини  

амакимнинг  иш  жараѐнини  кўриб англаганман. Ижод  билан тунни тонгга улаб, 

одатдагидек ишга кетганликлари  хотирамнинг  туб-тубида сақланиб қолган.  

Хонадонларидан меҳмон аримасди. Шукур Холмирзаев, Жамол Камол, Аҳмад Аъзам, 

Эркин  Аъзам, Нурали  Қобул, Набижон Боқий каби  яқинлари  тез-тез  келишар  ва  

улар билан адабий  суҳбатлар бўлиб  ўтарди. Адабиѐтни  инсон руҳининг кўзгуси 

эканлигини, одам қисмати   мураккаб ва  зиддиятли  бўлиб, унинг  туб   моҳияти  ички  

боғланишларини  фақат  адабиѐт  сувратлантириб     кўрсатиши  мумкин,  деб 

билардилар. 

Кейинчалик телефон орқали кўп суҳбатлашиб, маслаҳатлар олиб турдим. Суҳбат  

китоб,  адабиѐт ва  билмаганларим  ҳақида саволлар бўларди. Достойевскийнинг 

“Ака-ука Карамазовлар” асарини  ўқиб чиқишимни  қайта-қайта таъкидладилар. 

Эсимда, вафотларидан  бир  ой олдин  уйларига  бориб,  шу  ерда  қолдим. 

Сўнгги пайтларда  тушларида  фақат  бувим  кираѐтганликларини   айтдилар. Биз 

бувим, дадам билан боғлиқ  хотираларни эсладик. Бувимнинг  кўп мақоллар 

билганликлари, шу  мақолларни  ѐзиб  олиб китоб чоп эттирганликлари  ҳақида  

сўзлаб  бердилар. Кутубхоналарида  сон-саноқсиз, ноѐб китоблар бўлиб,  ҳар  бири  

ҳақида чуқур мулоҳазалар  ѐзилган бир қанча  дафтарлар  бор  эди. Китоблари 

орасидан йигирмага  яқинларини  саралаб менга берганларида  қувониб  кетдим. 

Кейин  ҳар бир ишларини якунига етказдилар  ва  шогирдларига  юборишимни  

тайинладилар. 

27-июнь  куни тонгги  соат  5 да  Сурхондарѐга кузатиб  қўйдик.  

Кетаѐтганларида  ҳаѐтлари  хотима  топишини олдиндан билгандек , “Соғ-саломат  

бориб   келишим учун дуо қилиб туринглар” деган эдилар. Бу энг сўнгги  хизмат  

сафарлари  эканлигини  билмаган  эдик. Балки билганимизда…. 

Негадир эртаси  куни кун бўйи кўнглим ғаш тортиб  юрди. Кеч  соат еттиларда 

телефон орқали сўзлашдим, самолѐтда  эмас, поездда   қайтаѐтганларини  айтдилар.  

Орадан икки соат чамаси ўтгач дунѐдан ўтганлари ҳақида   машъум хабар келди. 

Уч кундан кейин китоблари орасидан  энг сўнгги дастхатлари билан менга 

ѐзилган  китоб чиқди.  Ўшанда бу  китоблар амакимдан менга  эсдалик бўлиб 

қолишини  билмаган  эдим. Амаким менинг илмий иш қилишимни жуда хоҳлар 

эдилар. Бугун амакимнинг китобларини бошқа бир нигоҳ билан, бурчимни ҳис қилган 

ҳолда  қайта ўқияпман. Ва яна у кишини янгидан кашф қиляпман, мен учун янаям 

улуғворлик касб этмоқдалар. Илоҳим, амакимнинг руҳлари шод бўлсин... 

